
Bakgrunn 
Røldal-Suldal kraft (RSK DA) har søkt NVE om konsesjon til å bygge og drive pumpekraftverka 
Røldal 2, Novle 2 og Kvanndalen 2 i Røldal-Suldalvassdraget. Vinje kommune gav uttale til 
søknad om konsesjon i kommunestyret 22.10.2024, sak 146/24.  
 
NVE påla RSK DA den 29.01.2025 å utføre ytterlegare utgreiing av konsekvensane for villrein i 
samband med søknaden. I pålegget vart det særleg peika på moglege konsekvensar av 
endringane i reguleringa av Holmavatn og Votnavatn. Vinje kommune gav  føljande innspel til 
høyringa (vedteke i Plan- og miljøutvale sak 10/2026 den 21.01.2026): 
 
Vinje kommune fryktar at eit pumpekraftverk til Holmavatn vil føre til negative konsekvensar for 
villreinen, og at dette er undervurdert. Vinje kommune er tvilande til konklusjonen i rapporten til 
NaturRestaurering og til etablering av eit pumpekraftverk til Holmavatn med bakgrunn i omsyn 
til villrein. 
Dersom det likevel vert gjeve konsesjon, krev Vinje kommune at det ikkje må skje pumping i frå 
isleggingsfasen og så lenge isen naturleg ligg fram til våren av omsynet til villreinen. 
 
Lyse Kraft har justert prosjektet etter at tilleggsutgreiinga for villrein vart gjennomført. Frist for 
å sende fråsegn til høyringa er 20.09.2026.  
 

https://www.nve.no/konsesjon/konsesjonssaker/konsesjonssak?id=9236&type=V

Vurdering 
Sakshandsamar har vore i kontakt med Villreinnemnda for Setesdalsområdet og føljer deira 
vurdering i saka.  
  
Det er positivt at omsynet til villreinens bruk av Holmavatnet vinterstid er gitt større merksemd 
enn i den opphavlege søknaden, og at det er foreslått restriksjonar på pumping i samband med 
islegging og etablering av stabilt isdekke. Kommunedirektøren vurderer dette som eit steg i rett 
retning. 
  
Samstundes meiner administrasjon at dei sentrale villreinfaglege problemstillingane framleis 
ikkje er løyste. 
  
Tilleggsutgreiinga stadfesta at Holmavatnet er eit viktig funksjonsområde og ein viktig 
vintertrekkveg for villrein. Kunnskapsgrunnlaget er framleis prega av vesentleg uvisse når det 
gjeld korleis pumping, auka reguleringshøgd og tilførsel av vatn frå Isvatnet vil påverke 
isforholda i magasinet. Dokumentert bruk av isen frå desember til mars gjer at avståing frå 
pumping i den perioden villreinen nyttar isen framleis framstår som det sikraste avbøtande 
tiltaket. 
  
Den opphavleg omsøkte løysinga med avvikling av aktiv regulering i Isvatnet er teken ut av 
prosjektet. I den justerte søknaden blir reguleringa vidareført, og Isvatnet skal framleis tappast 
til Holmavatnet vinterstid. Sjølv om tappinga skal skje med lågare vassføring over eit lengre 
tidsrom enn i dag, vil dette gi eit ekstra tilsig til Holmavatnet i den perioden villreinen nyttar 
isen. Dette tilsiget kjem i tillegg til naturleg tilsig og eventuell pumping. Administrasjonen kan 
ikkje sjå at konsekvensane dette kan få for vasstandsendringar, råkedanning og villreinens bruk 
av isen på Holmavatnet er tilstrekkeleg vurderte. 
  
Konsekvensane av å auke reguleringshøgda i Holmavatnet frå 10 til 15 meter er framleis ikkje 
tilstrekkeleg utgreidde. Ei slik utviding av reguleringssona kan medføre auka risiko for 
oppsprekking og råkedanning i dei områda der villreinen går inn og ut på isen. 
   
Villreinen vart kategorisert som NT (nær truga) i 2021 og har i kvalitetsnormen blitt klassifisert 
med dårleg tilstand (raud kategori) for Setesdal-Ryfylkeheiane. Hovudårsaka til at villreinen 
havna i raud kategori er sterk fragmentering av areal (mellom ana pga kraftutbygging), svekte 
trekkvegar og stor menneskeleg aktivitet.  For villreinen er samla belastning avgjerande. 
Klimaendringar med meir variable vinterforhold aukar behovet for funksjonelle beiteområde og 
trekkvegar. Kommunedirektøren meiner derfor at føre-var-prinsippet må tilleggjast stor vekt i 
denne saka. 
  
På bakgrunn av dette vurderer kommunedirektøren at den justerte utbyggingsløysinga ikkje i 
tilstrekkeleg grad løyser dei sentrale villreinfaglege utfordringane som er peika på gjennom 
høyringsprosessen, og vil rå NVE til å ikkje gi konsesjon til utbyggingsløysinga slik ho no ligg 
føre. 

Kommunedirektøren sitt framlegg til vedtak 
Med bakgrunn i vurderingane i saka meiner Vinje kommune at den justerte utbyggingsløysinga 
ikkje i tilstrekkeleg grad løyser dei sentrale villreinfaglege utfordringane som er peika på 
gjennom høyringsprosessen, og vil rå NVE til å ikkje gi konsesjon til utbyggingsløysinga slik den 
no ligg føre. 

